
SIARAN MEDIA
KEMENTERIAN PERTANIAN DAN KETERJAMINAN MAKANAN

KERJASAMA MALAYSIA-AUSTRALIA PERKUKUH RANTAIAN
BEKALAN BAJA, JAMIN BEKALAN MAKANAN NEGARA

PUTRAJAYA, 18 APRIL 2026 — Kementerian Pertanian dan Keterjaminan Makanan
(KPKM) menyambut baik perbincangan strategik antara Perdana Menteri Malaysia,
YAB Dato’ Seri Anwar Ibrahim, dan Perdana Menteri Australia, TYT Anthony Albanese
dalam memperkukuh kerjasama strategik bagi menjamin kestabilan bekalan input
pertanian negara.

Persefahaman yang dicapai antara kedua-dua pemimpin membawa kepada
penyelesaian penting ketika krisis tenaga global serta tekanan rantaian bekalan bahan
mentah yang kian meruncing, dan berisiko menjejaskan keterjaminan makanan.

Kedua-dua pemimpin menekankan keperluan memperkukuh bekalan input asas
pertanian dalam menghadapi gangguan bekalan global susulan perkembangan
geopolitik semasa, yang memberi kesan langsung kepada pengeluaran makanan di
seluruh dunia.

Dalam perbincangan tersebut, Malaysia memperoleh komitmen Australia untuk
menyalurkan bekalan mineral kritikal, khususnya Rock Phosphate yang menjadi bahan
utama dalam penghasilan baja. Sebagai timbal balas, Malaysia mempunyai
keupayaan untuk membekalkan produk baja siap seperti urea bagi memenuhi
keperluan Australia.

Kerjasama ini mencerminkan pendekatan saling melengkapi antara kedua-dua
negara, dengan Australia sebagai pengeluar utama sumber mineral dan Malaysia
sebagai pengeluar produk hiliran baja berasaskan nitrogen.

Kedua-dua pihak turut bersetuju untuk memperincikan mekanisme pelaksanaan
melalui libat urus lanjut melibatkan agensi berkaitan serta pemain industri utama,
termasuk PETRONAS, bagi memastikan kerjasama ini dapat dilaksanakan secara
berkesan, mampan dan memberi impak langsung kepada sektor pertanian.



Inisiatif ini menjadi langkah penting dalam memastikan akses berterusan Malaysia
kepada bekalan input kritikal seperti Rock Phosphate, sekali gus memperkukuh
pengeluaran baja domestik dan mengurangkan risiko gangguan bekalan makanan
negara. Langkah ini menyokong pengeluaran hasil pertanian seperti beras dan sayur-
sayuran, dan memastikan bekalan kekal stabil sepanjang krisis ini.

Selain sektor baja, kedua-dua negara juga bersetuju untuk memperluas kerjasama
dalam bidang pemprosesan dan perdagangan daging halal.

Dalam menghadapi tekanan global yang semakin meruncing, Kerajaan MADANI akan
terus mengutamakan keperluan dalam negara, memastikan bekalan kekal stabil serta

melindungi sektor pertanian dan keterjaminan makanan negara secara menyeluruh.

